
Útdráttur 

Ritgerð þessi fjallar um barnamorð, en barnamorð hafa verið stunduð í öllum samfélögum 

heimsins frá árdaga til dagsins í dag. Markmið hennar er að skoða kenningar sem leitast við 

að skýra barnamorð í ljósi sögulegra og etnógrafískra rannsókna. Fyrst er fjallað um 

skilgreiningar á barnamorðum og helstu kenningar um ástæður þeirra. Þá verða kenningar 

félagslíffræðinga og félagsmannfræðinga hafðar að leiðarljósi við að skoða hvað býr að baki 

barnmorða. Stuttlega verður farið yfir sögu barnamorða, með sérstöku tilliti til Íslands. Oft eru 

það mæður sem verða börnum sínum að bana eftir fæðingu, og því verða barnamorð skoðuð 

út frá kenningum um móðurást, en hún hefur löngum verið talin grunntilfinning allra mæðra. 

Farið verður því yfir helstu kenningar um móðurást, og að lokum verða réttindi barna til lífs 

skoðuð. Niðurstaða þessarar ritgerðar er að ekki er hægt að koma með eina algilda kenningu 

sem skýrir öll barnamorð. Mikilvægt er þó að taka tillit til þess menningarlegs og félagslegs 

samhengis til þess að ná að skilja barnamorð. Margt bendir til að skilyrði þess að líflát barns 

teljist vera morð er að það hafi öðlast stöðu persónu innan þess menningarsamfélags sem 

verknaðurinn er framinn. 

Inngangur 

Í upphafi árs 2011 komst ég að því að ég bæri barn undir belti. Ég hafði alltaf verið lítið gefin 

fyrir börn og aldrei þráð neitt sérstaklega að eignast barn. Í hreinskilni sagt þóttu mér 

barneignir ógnvekjandi og ég var guðslifandi fegin að eiga ekki barn. Samt sem áður fannst 

mér ekki annað koma til greina en að eignast barnið, og þá kom aldrei til greina að fara í 

fóstureyðingu. Ég fékk mikinn stuðning frá unnusta mínum, enda hafði hann alltaf viljað 

eignast börn. Á meðgöngunni undirbjó ég komandi verkefni mjög vel. Ég stundaði 

meðgöngujóga, fór á undirbúningsnámskeið fyrir fæðinguna, brjóstagjafanámskeið, las bækur 

og fræðigreinar um náttúrulegar fæðingar og endaði á að eiga heima. Það sem kom mér á 

óvart var breytingin sem átti sér stað á mér, bæði andlega og líkamlega. Ég elskaði að vera 

ólétt og finna tengslin við barnið sem óx innra með mér með hverjum deginum, finna 

hreyfingarnar og spörkin. Þegar sonur minn svo fæddist ætlaði ég ekki að trúa því að ég hefði 

getað farið á mis við þessa upplifun. Þvílíkt kraftaverk. Mín upplifun var að móðurástin hlyti 

að vera mæðrum eðlislæg, þar sem ég hafði aldrei verið hrifin af börnum og upplifað aðra eins 

ást.  

Þessi ánægjulega lífsreynsla er einmitt kveikjan að þessari ritsmíð. Mér finnst áhugavert 

hvernig voðaverk eins og barnamorð hafi verið stunduð frá upphafi mannkyns af fjölskyldum 

og mæðrum, þrátt fyrir þá gleði og ást sem börn geta fært fjölskyldum og samfélögum. 

Einnig, sé móðurástin líffræðilegs eðlis, af hverju eru barnamorð þá, og hafa verið, stunduð í 

jafnmiklum mæli og raun ber vitni? Ýmsar kenningar eru uppi um af hverju barnamorð hafa 

verið og eru stunduð, og greinir félagslíffræðinga og félagsvísindamenn á um ástæðurnar sem 

liggja að baki þeim. Fátækt, vangeta móður, „rangt“ faðerni, „rangt“ kyn, vansköpun, 

takmörkun á fólksfjölgun og hámörkun hæfni (e. fitness) einstaklinga, eru allt ástæður sem 

gefnar hafa verið til að útskýra barnamorð. 

Ég mun skoða kenningar sem leitast við að skýra barnamorð í ljósi sögulegra og 

etnógrafískra rannsókna. Þá verða kenningar félagsmannfræðinga og félagslíffræðinga hafðar 

að leiðarljósi við að skoða hvað býr að baki barnamorða. Einnig verður saga barnamorða 

stuttlega rakin, með áherslu á Ísland. Auk þess verður eðli móðurástar skoðað og helstu 

kenningar varðandi hana. Að lokum verða réttindi barna til lífs skoðuð. 

1 Hvað er barnamorð? 

Einstaka sinnum heyrum við fréttir af barnamorðum sem framin hafa verið í nærumhverfi og 

nágrannalöndum okkar. Í hugum flestra Vesturlandabúa eru barnamorð hræðilegur glæpur, 

framin af ómanneskjulegum glæpamönnum. Engu að síður hafa barnamorð verið stunduð í 

öllum heimsálfum og á öllum stigum menningarsamfélaga allt frá upphafi mannkyns. Laila 

Williamson (1978) vill meina að barnamorð séu, og hafi verið, það útbreidd að það sé frekar 

regla en undantekning að samfélög stundi þau. Samkvæmt Glenn Hausfater og Sarah Blaffer 

Hrdy (1984, bls. xxix) eiga barnamorð af hálfu foreldra djúpstæðar rætur í mannkynssögunni 

og hafa verið hluti af okkar aðlögun allt frá pleistósentímanum. 

1.1 Skilgreiningar á barnamorðum 
Í sinni þröngustu mynd er barnamorð eða ungbarnamorð (e. infanticide) skilgreint sem morð á 

barni frá fæðingu til eins árs aldurs (Scheper-Hughes, 1987, bls. 96). Samkvæmt Hausfater og 

Hrdy (1984, bls. xiv) er hin hefðbundna skilgreining á barnamorði „hver sú hegðun sem leiðir 

beint til eða á stóran þátt í dauða fósturs eða nýfædds einstaklings af sömu tegund“. Þau halda 

því fram að þessi skilgreining henti illa við að skilgreina barnamorð á meðal manna, þar sem 

barnamorð eru ekki alltaf framin með beinum meðvituðum hætti. Þau vilja þá meina að 

stundum séu lífslíkur afkvæmisins takmarkaðar með vanrækslu, þá ná börnin oft að lifa fram 

yfir eins árs aldur og deyja nokkurra ára gömul. 

Samkvæmt Barbara Miller (1987) teljast óbein og bein morð á ungabörnum til 

barnamorða. Með óbeinu barnamorði er átt við tilvik þar sem barni er ekki sinnt og það látið 

deyja, því er þá neitað um næringu og/eða læknisaðstoð. Með beinu barnamorði er átt við 

meðvitað dráp á ungabarni með beinum og oft ofbeldisfullum hætti. Aðrar skilgreiningar á 

barnamorði eru nýburamorð (e. neonaticide), en þá eru nýburar drepnir innan sólarhrings frá 

fæðingu. Einnig er fóstureyðing stundum skilgreind sem barnamorð, en innan fræðanna 

flokkast það yfirleitt undir fósturmorð (e. feticide) (Miller, 1987). Eftir 12 mánaða aldur er 

talað um morð á barni (e. child homicide). Annars er misjafnt eftir samfélögum á hvaða aldri 

barnæskunni lýkur.  

Fræðimenn deila um hvað felst í vanrækslu og ofbeldi gagnvart börnum og vilja sumir 

meina að þjóðhverfur hugsunarháttur sé vandamál við að greina slíkt. Þá taka Hausfater og 

Hrdy (1984) dæmi af þeim vestræna sið, sem gæti þótt grimmdarlegur í öðrum 

menningarsamfélögum, að láta ungabörn sofa í aðskildu rúmi frá foreldrum. En á meðan er 

almennt litið á umskurð ungra stúlkubarna sem hreint og klárt ofbeldi í hinum vestræna heimi. 

Samkvæmt Susan Scrimshaw (1984, bls. 442) er barnamorð skilgreint sem hverskonar 

vanræksla við ungabörn og ung börn hvað varðar læknisaðstoð, næringu, líkamlega og 

andlega umönnun til samanburðar við önnur börn innan fjölskyldunnar eða aðrar fjölskyldur 

sem búa við svipaðar aðstæður.  

Í mínum skrifum mun ég notast við hugtakið barnamorð sem samheiti yfir nýburamorð, 

ungbarnamorð og morð sem nær yfir fyrstu mánuðina. Einnig verður barnamorð notað yfir 

bein og óbein morð á börnum.  

1.2 Barnamorð í íslenskum lögum 
Ef íslensk lög eru skoðuð með tilliti til barnamorða, þá kemur fram í 212. grein almennra 

hegningarlaga að drepi móðir barn sitt í fæðingu vegna „neyðar, ótta um hneisu eða sökum 

veiklaðs eða ruglaðs hugarástands, sem hún hefur komist í við fæðinguna“, þá á hún á hættu  

að sæta fangelsisvist allt að sex árum. Enn fremur kemur fram að ef einungis um tilraun hefur 

verið að ræða og barnið hefur ekki orðið fyrir neinum skaða má refsing falla niður. Einnig 

segir í 216. grein að deyði kona fóstur sitt skal hún sitja í fangelsi allt að tveimur árum. Auk 

þess kemur fram að „ef sérstaklega ríkar málsbætur eru fyrir hendi, má ákveða, að refsing falli 

niður. Mál skal ekki höfða, ef tvö ár eru liðin frá því að brot var framið. Ónothæf tilraun er 

refsilaus“. 

Einnig er sérstök lagagrein um fósturmorð, en þar kemur fram að hver sá sem hjálpar 

móður við að deyða fóstur hennar, með hennar samþykki, á á hættu að sitja í fangelsi allt að 

fjórum árum. Enn fremur segir að hafi verknaðurinn í för með sér verulega slæmar afleiðingar 

fyrir heilsu móður eða jafnvel dauða hennar geti viðkomandi átt í hættu á átta ára 

fangelsisdómi. Hafi móðirin ekki samþykkt deyðingu fósturs skal fangelsisvist ekki vera 

skemur en tvö ár og allt að 12 árum.  

Þeirri hugmynd að konur séu náttúrulegir uppalendur og fæddar í móðurhlutverkið hefur 

lengi verið haldið á lofti. Barnamorð, sem framin eru af móðurinni, eru talin ónáttúruleg og 

hljóta miklu meiri fordæmingu en þegar óskyldur karlmaður fremur verknaðinn (Hrdy, 1999). 

Þetta samræmist þó ekki alveg saman við íslenskum lagaramma, þar sem segir í 211. grein 

almennra hegningarlaga að hver sá sem drepur annan mann hlýtur fangelsisvist frá fimm árum 

eða ævilangt. Móðir sem drepur sitt eigið barn á á hættu á að sæta fangelsi allt að sex árum, 

ekki lengur. Mæður sem drepa börnin sín fá því almennt vægari refsingu en aðrir sem drepa 

börn. 

1.3 Fóstureyðingar  
Mörkin milli barnamorðs og fóstureyðingar eru mjög á reiki og eru í raun menningarbundið 

skilgreiningaratriði. Til að mynda á meðal Yamomama-fólks í Suður-Ameríku er fæðing á 

síðasta þriðjungi meðgöngunnar stundum framkölluð, og ef barnið sýnir einhver merki lífs er 

það samstundis drepið. Það sama á við um í norðaustur hluta Síberíu, en þar eru einnig 

stunduð morð á fóstrum á síðasta stigi meðgöngu (Williamson, 1978). Því er erfitt að 

skilgreina hvort um fóstureyðingu eða barnamorð sé að ræða.  

Sama á við um á fyrri hluta meðgöngu þegar konur geta farið í fóstureyðingu upp að 

tólftu viku (Lagasafn Íslands um fóstureyðingu, 10. grein). Þá greinir menn á um hvort um 

fósturmorð sé að ræða eða ekki. Allt er þetta spurning um hvenær fóstur eða barn öðlast stöðu 

persónu. Það getur verið ýmist frá getnaði (kaþólska kirkjan), nokkrum mánuðum eftir 

fæðingu, eða aldrei (ef viðkomandi fæðist mikið vanskapaður) (Montgomery, 2009). 

Hér á Íslandi er einu fóstri eytt á móti hverjum fimm börnum sem fæðast (Már Jónsson, 

2000), en samkvæmt Hrdy (1999, bls. 463) er „sú meðvitaða ákvörðun um að eiga eða losa 

sig við barn einstaklega mannleg“. Félagslegar og persónulegar ástæður liggja oftast að baki 

fóstureyðingum hérlendis. Konur á aldrinum 24 ára og yngri eru stærsti hópur kvenna sem 

láta eyða fóstrum. Þessu ber saman við þá kenningu Martin Daly og Margo Wilson (1984) að 

yngri konur fremja frekar barnamorð, þar sem þær eiga frekari möguleika á barneignum í 

framtíðinni en þær sem eldri eru. Samkvæmt tölum frá landlækni 2011 er mesti fjöldi 

fóstureyðinga framkvæmdur hjá aldurshópnum 20-24 ára, og er þá algengast hjá barnslausum 

konum. Eftir því sem aldurinn hækkar þá fækkar fóstureyðingunum, samhliða því virðist sem 

því fleiri börn sem kona á með hækkandi aldri því líklegra er að hún fari í fóstureyðingu. 

Brot af þeim hópi kvenna sem fer í fóstureyðingu eru konur sem hafa gengist undir 

hnakkaþykktarmælingu á fóstri (en með hækkandi aldri eru meiri líkur á að fóstur sé með 

litningagalla). Þá hefur greiningin leitt í ljós litningagalla á fóstri, og konurnar ákveðið að láta 

eyða því. Þegar um litningagalla á fóstri er að ræða er leyfilegt að fara í fóstureyðingu eftir 16. 

viku (Lagasafn Íslands um fóstureyðingu, 10. grein). Samkvæmt Rayna Rapp (2000) eru 

bandarískar konur sem fá jákvætt út úr fósturgreiningunni óráðnar um að eyða fóstrinu. Rapp 

heldur því fram að það sé munur á að taka ákvörðun um að fara í „almenna“ fóstureyðingu á 

fyrsta þriðjung meðgöngu og fóstureyðingu vegna mögulegs litningagalla. Yfirleitt eru þetta 

konur sem vilja eignast barn og hafa jafnvel þráð það. Konur eru komnar lengra á leið í 

meðgöngunni og eru frekar farnar að upplifa fóstrið sem barn, en þegar kona er komin 16 

vikur á leið getur hún verið byrjuð að finna fyrir hreyfingu fósturs. Samt sem áður eyða um 

90-95% kvenna fóstrum þegar Down's-heilkenni hefur verið greint (bls 184).  

2 Af hverju eru barnamorð stunduð? 

Hvatinn sem liggur að baki barnamorða er margþættur og greinir á milli fræðisviða og innan 

þeirra hvaða ástæður kunna að búa að baki. Helstu kenningar sem hér verða lagðar fyrir eru 

meðal annars kenningar félagslíffræðinga, þar sem áherslan er lögð á aðlögunarhæfni 

mannsins, ýmist til þess að hámarka hæfni hans eða hafa stjórn á fólksfjölgun (Hrdy, 1999; 

Daly og Wilson, 1984). Að auki verða kenningar byggðar á menningarlegri sköpun skoðaðar 

að hætti Nancy Scheper-Hughes. Að lokum verður horft til kenninga um hvernig maðurinn 

leitast við að losa sig við frávik, þar sem börn sem falla utan tiltekinna flokka eru fjarlægð 

með barnamorðum (Jónína Einarsdóttir 2004; 2008). 

Félagslíffræðingar eru flestir sammála um að barnamorð séu hluti af aðlögunarhæfni 

mannsins til þess að koma í veg fyrir lítil gæði afkvæma (Hrdy, 1999). Þannig vilja þeir meina 

að barnamorð séu hluti af náttúrulegu ferli, en ekki sjúklegt (e. pathological) ástand. Foreldrar 

koma oftast við sögu morða á eigin afkvæmum og væri hægt að lýsa því sem þeirra leið til 

þess að hafa stjórn á framleiðslu eigin afkvæma. Svo virðist sem foreldrar taki meðvitaða eða 

ómeðvitaða ákvörðun upp á líf og dauða, hvort barnið sé þess virði að ala upp. Samkvæmt 

Hausfater og Hrdy (1984, bls. xxvii) spilar margt inn í, hvort fórnarkostnaðurinn sem fylgir 

barninu sé of mikill, hvort foreldrarnir eigi möguleika á frekari barneignum í framtíðinni og 

hvort barnið eigi möguleika á góðri framtíð hvað varðar maka og lífsviðurværi. Schrimsaw 

(1984) telur að hvort sem ástæða ákvörðunarinnar liggur í færni foreldra í að viðhalda 

lífsgæðum sínum, með því að viðhalda félagslegri og efnahagslegri stöðu, eða tilraun til þess 

að hámarka hæfni (e. fitness) afkvæma er erfitt að segja.  

Á fyrri hluta 20. aldar voru 48% kvenna sem lagðar voru inn á breska geðsjúkrahúsið 

Broadmoor, sem er fyrir afbrotamenn, lögð inn vegna barnamorða (Hrdy, 1999, bls. 289). 

Samkvæmt Hrdy (1999) er tilhneiging til að horfa á verknaðinn sjálfan óháð kringumstæðum 

móðurinnar, sem þó skipta sköpum til að skilja hvað býr að baki verknaðinum. Í öllum 

nútímasamfélögum eru barnamorð ólögleg, en Hrdy telur að með því að líta á öll barnamorð 

sem morð og algjöra ónáttúru, þá missum við af tækifærinu til að skilja þær undirliggjandi 

ástæður sem liggja að baki slíkum verknaði. Þrátt fyrir að barnamorð hafi verið stunduð frá 

öndverðu hefur það reynst manninum erfitt að að sætta sig við að þau séu stunduð og er litið á 

þau sem ómanneskjulegan og siðferðislega rangan verknað.  

Daly og Wilson (1984) telja að hægt sé að skipta barnamorðum upp í þrjá flokka. 

Flokkunin var byggð á fyrir fram gefnum spurningum hvað varðar kostnað og ávinning (e. 

cost-benefit questions) við að eignast eða drepa börnin, en þeir telja barnamorð vera framin 

með meðvituðum rökrænum hætti. Í fyrsta flokknum eru samfélög þar sem barnamorð eru 

framin þegar barn er talið eiga „rangan“ föður. Í öðrum flokknum eru fötluð börn eða börn 

sem þurfa að glíma við veikindi. Daly og Wilson telja barnamorð á fötluðum börnum vera 

augljóst dæmi um að foreldrar reyni að hámarka hæfni afkvæma sinna. Í þriðja flokknum eru 

svo samfélög þar sem vangeta móður til þess að sjá um barnið er til staðar. 

Þvert á félagslíffræðilegar kenningar skýrir Nancy Scheper-Hughes (1992) barnamorð 

með tilvísan í menningarlega sköpun. Hún heldur því fram að þar sem mæður eignast 

afkvæmi við slæmar aðstæður séu passíf barnamorð og kerfisbundin vanræksla ákveðin leið 

til þess að lifa af. Í slíkum samfélögum er menningin skipulögð til þess að vernda konur gegn 

þeirri sálarangist sem fylgir barnsmissi. Scheper-Hughes telur þessa samfélagslegu vernd 

aðeins vera þar sem mikil fátækt ríkir.   

Samkvæmt Jónínu Einarsdóttur (2004, bls. 141) halda sagnfræðingarnir Peter Charles 

Hoffer og Natalie E. H. Hull því fram að samband efnhagslegrar vöntunar og barnamorða sé 

ekki skýrt, en þau rannsökuðu barnamorð á tímabilinu 1558 til 1803. Þau telja þær aðstæður 

sem barn fæðist inn í skipta sköpum upp á áframhaldandi líf barns. Þau telja ástæðurnar á bak 

við barnamorð margþættar, meðal annars geðsjúkdóma móðurinnar, afbrýðisemi feðra, 

síðbúnar „fóstureyðingar“, atvinnumissi, nauðganir, orðstír, skömm, o.s.frv. Hoffer og Hull 

telja þessar „undirliggjandi tilfinningar“ enn vera til staðar. Niðurstaða Hoffer og Hull (1984) 

er að barnamorð séu óskilvirk aðferð til þess að halda fólksfjölgun í skefjum. Ef ætlunin væri 

að hafa stjórn á fólksfjölda hefðu kynbundin barnamorð á stúlkubörnum verið stunduð, en svo 

var ekki. 

2.1 Hinir hæfustu lifa af 
Börn eru kostnaðarsöm og skuldbinding móður gagnvart barni þarf að vera mikil svo að það 

lifi af (Hrdy, 1999). Það eru margir þættir sem spila inn í þegar kemur að skuldbindingu 

móður gagnvart barni, en menning, kynhlutverk, ósk eftir öðru kyni fram yfir hitt, gæði 

afkvæma, möguleg aðstoð með barnið, framtíðarhorfur, o.s.frv. eru allt hlutir sem spila inn í. 

Félagslíffræðingar líta á manninn sem útsjónarsama tegund sem þarf að vega og meta kosti og 

galla þess að helga sig afkvæmi sínu, en samkvæmt þeim er meginmarkmið mannsins að 

hámarka hæfni sína (Hausfater og Hrdy, 1984). Það að sýna fyrirhyggju og reikna út orsök og 

afleiðingu greinir menn frá öðrum prímötum. Þannig getur móðirin tekið mið af því hvaða 

áhrif fæðing afkvæmis hefur á eldri systkini, föður þess, möguleika sjálfs afkvæmisins til að 

lifa af og vilja sjálfrar móðurinnar til að leggja umönnun barnsins á sig. Annað sem greinir á 

milli manna og annarra mannapa er að menn gera upp á milli afkvæma sinna út frá 

eiginleikum þeirra en apamamman sýnir afkvæmum sínum skilyrðislausa ást og bætir upp upp 

vangetu þeirra frekar en að mismuna hinum veiku (Hrdy, 1999). Samkvæmt Hausfater og 

Hrdy (1984, bls. xxiv) eru barnamorð þó stunduð á meðal annarra prímata. Þá er það oftar en 

ekki óskylt karldýr sem drepur afkvæmið, en það eru yfirleitt mæður, eða feður, barnanna sem 

framkvæma verknaðinn á meðal manna. 

Mannabörn fæðast einstaklega hjálparvana og hafa þurft að reiða sig á útreikninga og 

val móðurinnar í tugi þúsunda ára (Hrdy, 1999, bls. 390). Við fæðingu er hvítvoðungurinn 

nakinn, getur ekki hreyft sig úr stað, nært sig sjálfur eða séð um sig á nokkurn hátt. Þess 

vegna telur Hrdy (1999) barnið þurfa að hafa einhverskonar aðdráttarafl til þess að það sé 

tekið upp, haldið hlýju og gefin næring. Þrátt fyrir að börn fæðist algjörlega ósjálfbjarga þurfa 

þau ekki einungis að reiða sig á einskæra heppni. Hrdy (1999) bendir á að samkvæmt 

þróunarlíffræðingnum William Hamilton hefur kynbundið val haft áhrif á fagufræðilega 

skynjun okkar, og því má ætla að ákveðin einkenni ungbarna hafi einnig mótað smekk manna, 

eins og stórt höfuð, stór augu og mjúk og föl húð. Samkvæmt Hrdy hjálpa þessir eiginleikar 

börnum við að auka aðdráttarafl þeirra gagnvart móður sinni. 

Hrdy (1999) heldur því fram að mannabörn fæðist íburðarminni en gerist hjá flestum 

öðrum dýrategundum, m.a. fuglum og öpum. Þá segir Hrdy að þróunarfræðileg sýn á það væri 

að börnin þyrftu kannski ekki mikinn íburð þar sem móðirin gæfi þeim alla sína skilyrðislausu 

ást, og þannig þyrftu þau ekki að ná athygli annarra en móður sinnar til að sjá um sig. Þrátt 

fyrir þetta sýna flestar etnógrafíur frá fyrri tímum og til dagsins í dag að mannkynið hefur 

ekki getað reitt sig á slíka ást. Það er lítið sem tryggir að móðir muni sjá um barnið. Á meðal 

annarra mannapa virðast börn sem fæðast með mikið nýburalegt útlit vera með meira 

aðdráttarafl, en samkvæmt Hrdy (1999) er því þveröfugt farið hjá mönnum þar sem  hættan á 

barnamorði eða höfnun frá móður er mest rétt eftir fæðingu. Það hefur sýnt sig á meðal manna 

að hættan á barnamorðum er mikið minni hjá eldri systkinum en hjá nýfæddum. Þrátt fyrir 

þessa sýn Hrdy að nýburalegt útlit sé ekki aðlandi á meðal manna, þá hefur annað komið á 

daginn í mannfræðilegri rannsókn Jónínu Einarsdóttur (2005) á vibrögðum foreldra við 

fæðingu fyrirbura. Samkvæmt Jónínu lýstu margir foreldrar fyrirburum sínum sem heimsins 

fallegustu börnum.  

Hrdy (1999) telur erfitt að segja nákvæmlega til um af hverju við erum svona ólík 

öðrum prímötum, að finnast nýfædd börn minna aðlaðandi en eldri börn, sem eru hætt eða 

nánast hætt á brjósti. Ástæðuna fyrir þessum mun telur Hrdy (1999) vera að börn fóru að 

fæðast með styttra millibili. Þá var vandamálið hnignun á prólaktíni, en það gerist þegar barn 

sýgur brjóst ekki eins ört og áður, og snerting móðir og barns fer minnkandi. Hrdy segir að 

það mætti rekja til þess að börnin fengu að hluta til grauta og dýramjólk og að auki var 

nálægðin ekki eins mikil þar sem barnið var ýmist í vöggu eða í fangi hjálparmóður (e. 

allomother). Lækkun á prólaktíni gefur boð um að móðir þurfi ekki lengur að hugsa um 

barnið sitt þar sem það er ýmist fullþroskað eða dáið, og því kominn tími fyrir nýtt barn. 

Vandamálið var að börnin höfðu ekki náð fullum þroska til að geta séð fyrir sér og barnið var 

enn mjög háð móður sinni, og þannig endaði móðir kannski á að eignast nýtt barn þrátt fyrir 

að þurfa að sinna öðru barni sem var einnig ósjálfbjarga. Hausfater og Hrdy (1984, bls. xxix) 

segja að samkvæmt HRAF (Human Relations Area Files) var tíðni barnamorða sem hægt var 

að rekja til barneigna með mjög stuttu millibili 36%. Þá var það sýnilega algengara í safnara-, 

veiðimanna- og fiskveiðisamfélögum, en tíðnin snarlækkaði í bænda- og 

landbúnaðarsamfélögum. 

Þær mæður sem voru óhræddar við að gera upp á milli barna sinna lifðu frekar af, 

sérstaklega þegar hungursneyð steðjaði að (Hrdy, 1999). Hrdy heldur fram að þrátt fyrir að 

þessi hegðun sé mjög óprímataleg þá sé hún langt frá því að vera ónáttúruleg. Snör aðlögun 

byggir fyrst og fremst á breyttu atferli frekar en skyndilegum lífeðlisfræðilegum breytingum. 

Breytt hegðun nýtist manninum við myndun nýrra svipgerða (e. phenotype), þar sem val á 

ákveðnum einkennum ýtir undir nýja svipgerð (Hrdy, 1999, bls. 451). Þá segir Hrdy (1999) 

meginmarkmiðið að hámarka hæfni sinnar tegundar, til langs tíma, með því að losa sig við 

„léleg“ afkvæmi. Þetta á þó ekki við um kynbundin barnamorð, þar sem tegundin kæmist ekki 

langt án hins kynsins.  

2.2 Menningarbundin flokkun barna 
Til þess að skilja hvað býr að baki barnamorðum er mikilvægt að gera sér grein fyrir 

félagslegri stöðu, hvenær einstaklingur fær stöðu persónu (e. personhood) og mennskleika (e. 

humanness) barna innan samfélaga, upp á það hvort litið er á verknaðinn sem morð eða ekki 

(Jónína Einarsdóttir, 2004, bls. 140). Þó litið sé á barn sem fullmennskt frá getnaði samkvæmt 

kaþólskri trú þá er sums staðar ekki litið á börn sem fullmennsk fyrr en einhverjum vikum, 

jafnvel mánuðum, eftir fæðingu (Montgomery, 2009). Í mörgum samfélögum er litið á 

nýfædd börn sem „óþroskuð, ómynduð, kynlaus og ekki fullmennsk“ sem bendir til þess að 



13 

það að fá stöðu persónu sé ekki meðfæddur eiginleiki heldur menningarlegur (Kaufman og 

Morgan, 2000, bls. 321). Þar sem litið er ólíkum augum á nýbura innan samfélaga eru örlög 

þeirra einnig mismunandi eftir samfélögum. Í sumum samfélögum er rétt faðerni nauðsynlegt 

til að öðlast félagslega stöðu innan samfélagsins. Í enn öðrum samfélögum eru nefning eða 

álíka athafnir mikilvægar svo að börn öðlist stöðu innan samfélagsins. Á meðal Punan Bah í 

Borneó öðlast barn félagslega stöðu þegar andi forfeðra nær yfir barnið, en það gerist þegar 

barnið fær sína fyrstu tönn eða getur snúið sér (Jónína Einarsdóttir, 2008, bls. 249).  

Mörkin milli fósturvísis, fósturs og barns eru mjög óljós. Samkvæmt Heather 

Montgomery (2009) heldur Lynn Morgan því fram að fóstrið sé ekki líffræðilegt fyrirbæri 

heldur menningarlega ákvarðað, en misjafnt er milli samfélaga hvenær fóstur verður barn og 

barn talið fullmennskt. Það greinir ekki aðeins á milli samfélaga hvenær fóstur verður barn, 

heldur einnig innan þeirra. Til að mynda er ekki heimilt á Íslandi að fara í fóstureyðingu eftir 

12. viku (Lagasafn Íslands, 10.gr.), nema að líf móður er í hættu og eða miklar líkur eru taldar 

á því að barnið sé vanskapað, þá er leyfilegt að fara eftir 16 vikna meðgöngu (Lagasafn 

Íslands, 10. gr.) Líkt og félagsfræðingurinn Sarah Franklin (Montgomery, 2009) bendir á þá er 

þessi aðgreining ekki byggð á líffræðilegum staðreyndum heldur lagalegum reglum. Franklin 

segir það einstaklingsbundið hvernig litið er á fóstrið, en þá skiptir máli hvort löngunin eftir 

barni er til staðar. Þeir sem hafa þráð barn líta mikið frekar á fóstrið sem einstakling en fóstur 

sem á að eyða er litið allt öðrum augum. Jafnframt heldur Franklin fram að viljinn til þess að 

gæða fóstur eða barn mannlegum eiginleikum er háður þáttum eins og „ættartengslum, 

lífvænleika, væntingum foreldra, trúarbrögðum og efnahagslegri velferð“, sem hefur lítið að 

gera með verufræðilega stöðu fóstursins eða nýburans (bls.80). Hún telur því afneitun á 

mannlegum eiginleikum réttlæta fóstureyðingu, barnamorð eða vanrækslu. Staða nýfæddra er 

einnig óljós á hálendi Ekvadors samkvæmt Kaufman og Morgan (2000), en sumar konur telja 

fóstureyðingar grimmilegar, ekki út af því að þær álíta þær „morð“ heldur trúa þær að maður 

eigi ekki að taka vilja Guðs í sínar eigin hendur. 

2.2.1 Ómennsk börn 
Það er ekki algild regla að börn séu alltaf þráð af foreldrum sínum og að þau færi 

fjölskyldunni mikla gleði og ást. Samkvæmt Heather Montgomery (2009, bls. 70) heldur 

Raymond Firth því fram að litið sé á sum börn sem einn auka munn til að metta, og þannig 

minnkar barnið líkurnar á að fjölskyldan lifi af. Enn önnur börn eru talin stofna fjölskyldum 

sínum í hættu og eru talin ógn. Það er samt mjög óalgengt að öll börn samfélagsins séu talin 

hættuleg, og aðeins er ein etnógrafía til um slíkt fyrirkomulag. Colin Turnbull (1994) gerði 



14 

vettvangsrannsókn á meðal Ik í Norður-Úganda. Þar ríkti mikil hungursneyð og lýsti Turnbull 

samfélagi Ik sem samfélagi án hluttekningar, þar sem viðkvæmustu einstaklingar 

samfélagsins nutu lítillar verndar. Samkvæmt Turnbull fengu börn litla umönnun og þegar 

þau náðu þriggja ára aldri voru þau send út á götu og látin lifa sjálfstætt. Mjög slæmar 

efnahagslegar aðstæður eru taldar ástæðan fyrir afmennskun barna á meðal Ik-fólksins. 

Etnógrafía Turnbull á meðal Ik fólksins hefur hinsvegar verið mikið gagnrýnd og 

sannleiksgildi hennar látið liggja milli hluta (Heine, 1985, bls. 12).  

Svokölluð andabörn (e. spirit), sem talin eru ómennsk, finnast í hinum ýmsu 

samfélögum, allt frá frumbyggjum Ástralíu til samfélaga á borð við Yoruba, Akan, Mende, 

Ijaw og Beng í Vestur-Afríku (Montgomery, 2009, bls. 87). Andabörn eru talin búa í hinum 

yfirnáttúrulega heimi og bíða þess að fæðast í holdi barna. Þessi börn eru talin velja mæður 

sínar sjálf, en þau koma sér fyrir í legi móðurinnar og þar með verður móðirin ólétt. 

Montgomery (2009) segir samband andaheimsins og nýfæddra barna er svo sterkt að ekki er 

hægt að rannsaka annað án hins. Andabörn eru talin búa í báðum heimum og eru mörkin milli 

þessara tveggja heima afar óskýr. Samband foreldra við andabörn einkennist af tvíbendnum 

tilfinningum, bæði ást og ótta. Andabörn eru talin hættuleg og ýta undir dauða annarra barna. 

Þrátt fyrir það passa foreldrar andabarna oft mjög vel upp á þau, þar sem foreldrarnir óttast að 

börnin muni snúa aftur í heim andanna. Talið er að börnin ráði sjálf hvenær þau yfirgefi 

mannheima og fari yfir í andaheiminn. Í tilvikum þar sem foreldrar upplifa síendurtekinn 

barnsmissi, er talið að sama barnið komi aftur og aftur og deyi hverju sinni. Montgomery 

(2009) segir að til að skilja hvað býr að baki trú þeirra á andabörn hefur verið haldið fram að 

þetta sé leið samfélagsins til þess að takast á við háa tíðni barnadauða. 

Á meðal Papel fólksins í Gíneu-Bissá er staða nýfæddra barna almennt mjög trygg 

(Jónína Einarsdóttir, 2004). Börnin fæðast inn í ættarlínu móðurinnar og nefning er ekki 

nauðsynleg til þess að barn öðlist rétt á félagslegri stöðu. Aftur á móti eru sum börn talin 

fæðast sálarlaus og teljast þau þá ekki mennsk, heldur andabörn, og kallast iran. Slík börn eru 

ýmist eitthvað öðruvísi en önnur börn eða þroskast ekki eðlilega fyrstu mánuði lífsins. Sum 

eru líkamlega fötluð, önnur föl á lit, sum með skrítin augu, önnur of lítil eða of löng, eða 

jafnvel með of stórt höfuð. Smám saman fer fólk að efast um eðli slíkra barna. Þessi börn eru 

talin sérstaklega hættuleg mæðrunum og talin skaða kvenlegginn. Ef grunur leikur á að barn 

sé iran er lagt fyrir það próf til að komast að þess sanna eðli. Það er þá annaðhvort sett á 

ströndina og sjórinn tekur það ef það reynist ómennskt eða þá að farið er með slík börn til 

helgisiðasérfræðings (e. ritual specialist), en þar er lagt fyrir þau ákveðið próf í sjö daga, og á 

meðan geta mæður þeirra ekki gefið þeim brjóst. Mæður eru mjög tregar til að láta börnin frá 

sér, þar sem þær vita að lífslíkur barnsins eru ekki miklar án brjóstamjólkurinnar. Reynist 

barn vera ómennskt, eða iran, eru það drepið (Jónína Einarsdóttir, 2004).  

Jónína Einarsdóttir (2008) bendir á að sum þeirra barna sem eru grunuð um að vera 

ómennsk myndu ekki teljast ólífvænleg samkvæmt vestrænni læknisfræði, þrátt fyrir að vera 

svolítið öðruvísi en flest börn þá eru þau almennt heilbrigð. Ekki eru öll fötluð börn talin 

ómennsk, það er litið á þau sem mennsk og morð á þeim börnum myndi teljast til morða. 

Jónína Einarsdóttir lítur ekki á þessi barnamorð, á ómennskum börnum, sem leið til þess að 

losa sig við „léleg“ afkvæmi og hámarka þannig hæfni ættarleggsins. Hún telur ástæðuna 

frekar vera þeirra leið til þess að koma reglu á samfélags skipan með því að lina hættuástand, 

sem í þessu tilviki steðjar að kvenlegg Papel-fólksins.  

Í sveitum Jamaíka er talað um ómennsk fóstur sem fyrirbæri sem kallast „fölsk bumba“ 

(e. false belly), en þá er trúað að kona gangi með fyrirbæri, duppie, sem hefur tekið sér 

bólfestu í konu gegn hennar vilja. Kona upplifir öll meðgöngueinkenni en fæðir að lokum 

afmyndað eintak. Montgomery (2009) segir að samkvæmt Elisa Sobo sé þetta leið konunnar 

til þess að takast á við fósturmissi eða vanskapað barn. Með því að neita því um mennskleika 

auðveldar það konunni að eyða fóstrinu og binda þannig enda á meðgönguna. 

Á meðal Nankini-fólksins í norðurhluta Gana kallast ómennsk börn chichuro samkvæmt 

Denham, Adongo, Freydberg og Hodgson (2010), en þegar það kemur í ljós að barn reynist 

chichuro þá vill fólk losna við það. Eina leiðin til þess að losna við það úr fjölskyldunni er í 

gegnum dauðann. Chichuro-börnin eru talin ætla sér að eyðileggja fjölskylduna og reyna að 

hafa af fjölskyldunni allt gott sem hún hefur upp á að bjóða. Slík börn eru talin koma með 

mikla ógæfu inn í fjölskylduna, veikindi, ófrjósemi, óhöpp og dauðsföll. Þeim er kennt um allt 

sem misferst eins og slæmar uppskerur og dauðan búfénað. Ef grunur leikur á að barn sé 

chichuro er farið til spámanns sem segir til um eðli barnsins, og ef kemur í ljós að barn sé 

chichuro er því gefið eitur sem eyðir andanum. Það er ekki litið á slíkan verknað sem morð, 

þar sem chichuro-börnin eru ekki mennsk heldur andar. Það er frekar litið á verknaðinn sem 

björgun lífa, þar sem talið er að lífum annarra barna hafi verið bjargað úr hættu . 

Denham og fleiri (2010) halda því fram að það að vera andabarn sé ekki endilega 

ástæða dauða þeirra, heldur er það frekar útskýring á veikindum, fötlunum og almennri 

ógæfu. Það útskýrir af hverju barn dó, frekar en hvernig það dó. Samkvæmt rannsókn þeirra 

kom í ljós að andabörn voru oftast greind sem slík eftir lát þeirra, frekar en fyrir það. 

Mikilvægt er að gera sér grein fyrir orsök og afleiðingu í rannsóknum á sviði barnamorða, þar 

sem það er ekki gefið að teljist barn hafa verið andabarn hafi það verið drepið. Þetta ýtir enn 

frekar undir óstöðug tölfræðileg gögn um tíðni barnamorða. Aftur á móti má ætla að 

barnamorðum hafi nú þegar fækkað á meðal Nankini-fólksins með tilkomu heilsugæslu og 

mæðraverndar. 

2.2.2 Ólífvænleg börn 
Ólífvænleg börn fæðast í flestum samfélögum, það eru þá börn sem fæðast fyrir tímann, með 

lága fæðingarþyngd og oft með mikla fötlun. Lífslíkur slíkra barna hafa aukist til muna, þar 

sem læknavísindunum hefur fleygt fram undanfarna áratugi. Um 70% barna sem fæðast fyrir 

tímann, með fæðingarþyngd á bilinu 501-1000 g, lifa af. Einn tíundi þessara barna verður fyrir 

verulegum skaða. Algengast er m.a. heilalömun, blinda, heyrnarleysi og slekja (e. hypotonia). 

Með framförum í læknavísindum standa menn frammi fyrir erfiðari ákvarðanatöku hvort 

halda skal áfram dýrri öflugri læknismeðferð eða láta kyrrt liggja og leyfa börnunum 

einfaldlega að deyja (Jónína Einarsdóttir, 2008, bls. 253). 

Ákvarðanataka um meðferð sem fæðast mjög mikið fyrir tímann er mjög umdeild og 

Jónína Einarsdóttir (2008) gerir grein fyrir þrem nálgunum um það hvernig og hvort að neita 

eigi börnum um læknishjálp vegna mikils skorts á lífvænleika og mikilli fötlun í framtíðinni.  

Fyrsta nálgunin kemur frá heimspekingnum og nytjastefnumanninum Peter Singer, en 

hann telur nýbura ekki eiga sjálfkrafa rétt til lífs, þar sem þá skortir sjálfstjórn og 

sjálfsmeðvitund. Hann telur slíka eiginleika skipta sköpum upp á rétt til lífs. Hvort sem um 

mjög fatlaðan eða fullkomnlega heilbrigðan nýbura er að ræða, þá setur Singer ekki 

samansemmerki milli þess að drepa nýbura og fremja morð. Þessi nálgun er afar umdeild og 

hefur verið gagnrýnd af almenningi og fræðasamfélaginu. Önnur nálgunin er sýn kaþólsku 

kirkjunnar á líf, en samkvæmt henni er allt líf heilagt og þar með á að gera allt sem mögulegt 

er til að viðhalda lífi. Engu skiptir hvort um er að ræða einstakling sem á litla framtíð fyrir sér 

eða einstakling sem getur „blómstrað“. 

Þriðja nálgunin sem Jónína Einarsdóttir (2008) fjallar um segir að aðeins eigi að binda 

enda á líf ef dauðinn er talinn betri kostur en lífið sjálft, þ.e. ef líf viðkomandi sé „ekkert“ líf. 

Með engu lífi er átt við tefjun á hinum óhjákvæmilega dauða með sársaukafullri 

læknismeðferð. Aftur á móti er mjög erfitt að spá fyrir um hvernig líf viðkomandi einstaklings 

mun verða og er mjög umdeilt hvaða nálgun skal notast við. Annað sem einnig er deilt um er 

hjá hverjum ákvörðunartakan skuli liggja. Er það hjá læknunum eða foreldrunum (Jónína 

Einarsdóttir, 2008)? 

Jónína Einarsdóttir (2008) gerði eigindlega rannsókn þar sem hún rannsakaði upplifun 

foreldra fyrirbura af erfiðri ákvörðunartöku upp á líf og dauða. Nánast allir voru sammála um 

að foreldrar ættu að taka þátt í ákvörðunartöku um líf barnsins ásamt læknateyminu. Þar sem 

læknarnir væru með sérfræðiþekkingu væri þeirra sýn nauðsynleg upp á að taka rétta 

ákvörðun, en meðgöngulengd og fæðingarþyngd skiptir mestu þegar taka skal ákvörðun. 

Flestir foreldrarnir voru sammála að hætta ætti allri læknisaðstoð ef framtíðarhorfur barns 

væru ekkert líf. Samkvæmt Landsman (2004) benda rannsóknir til þess að foreldrar fatlaðra 

barna séu bjartsýnni á betra líf barna sinna í framtíðinni en heilbrigðisstarfsmenn. Einnig eru 

foreldrar frekar tilbúnir til þess að sætta sig við alvarlegri heilsubresti en heilbrigðis-

starfsmenn gera. 

Frumskilyrði fyrir frekari læknisaðstoð er að barn fæðist á lífi. Almenn skilgreining er 

að barn sé með hjartslátt, slátt í naflastreng og andi. Allt þetta getur átt við börn sem fæðast 

fyrir 20 vikna meðgöngu. Mikill munur er á læknisaðstoð fyrir börn sem fæðast eftir 22-25 

vikna meðgöngu og börn sem fæðast eftir 26 eða 27 vikur. Jónína Einarsdóttir (2008) segir 

það benda til þess að ástæðan sé byggð á félagslegum grunni frekar en líffræðilegum. Ekki er 

langt síðan að fyrirburar sem fæddir voru í kringum 28. viku og vógu 1000 g eða minna voru 

skilgreindir sem andvana fæddir eða fósturlát (bls. 261).  

Börn sem dóu hér áður fyrr eða voru drepin strax við fæðingu fá nú að njóta vafans og 

hefur það vakið upp siðferðislegar spurningar, eins og hvort öll börn eigi rétt til lífs, og hvers  

það er að taka slíka ákvörðun. Eins og áður skiptir félagsleg staða, mannleiki, hæfni og það að 

fá stöðu persónu höfuðmáli þegar kemur að rétti nýfæddra til lífs (Jónína Einarsdóttir, 2008). 

 

3 Kynbundin barnamorð 

3.1 Barnamorð á stúlkum  
Barbara Miller (1987) heldur því fram að það sé nánast algild regla að barnamorð á stúlkum 

séu stunduð um allan heim, sérstaklega í landbúnaðarsamfélögum þar sem konur fá síður 

atvinnu. Einnig eru þau frekar stunduð þar sem heimanmundur er við lýði og er hár. 

Barnamorð á stúlkum þekkist vel á meðal frumbyggjahópa í Ástralíu, inúíta í Kanada (Smith 

& Smith, 1994) og í samfélögum í Suður-Asíu (Miller, 1997).  

 Ef ástin er meðfæddur eiginleiki hvernig getur hún þá gert upp á milli afkvæma, eins 

og raun ber vitni, spyr franski heimspekingurinn Elisabeth Badinter samkvæmt Hrdy (1999). 

Að meðaltali fæðast um 104-106 drengir á móti 100 stúlkum (bls. 319). Samkvæmt 

manntalsskrám Kína frá árinu 1990 var hlutfallið aftur á móti 111 drengir á móti 100 stúlkum, 

sem þýðir að milljónir stúlkna vantaði í samfélagið. Lýðfræðingar vilja meina að ástæðurnar 

sem liggja að baki því sé að stúlkubörnum er ýmist eytt á fósturstigi eða þær drepnar strax við 

fæðingu. Hlutfall kynjanna er þó innan eðlilegra marka með fyrsta barn í Kína, en skekkjan 

eykst með auknum barneignum. Stefnu kínverskra yfirvalda um að fjölskyldur megi ekki 

eignast fleiri en eitt barn hefur löngum verið kennt um þessa þróun, en samkvæmt Hrdy 

(1999) liggja ástæðurnar dýpra en svo þar sem kynbundnar fóstureyðingar og barnamorð hafa 

lengi verið stunduð. Fyrir einbirnisstefnu Kína, eða á 19. og 20. öldinni var kynjahlutfallið 

154 drengir á móti 100 stúlkum (bls. 321). Sú hugmynd að drengir gefi meiri hamingju og 

velmegun en stúlkur ristir mjög djúpt í menningunni. Kína er ekki eitt um að velja annað 

kynið fram yfir hitt með kynbundum barnamorðum, en talið er að slíkt fyrirfinnist í um 9% af 

samfélögum heimsins, og þá eru það oftar en ekki synirnir sem eru valdir fram yfir 

stúlkubörnin og þær frekar drepnar (bls. 321). Hrdy (1999) telur að það sem þessi 

menningarsamfélög eiga öll sameiginlegt er að sterk hefð er fyrir feðraveldinu, en þá er 

eftirsóknaverðara að eignast strák en stúlkubarn, sérstaklega ef fólk eignast aðeins eitt barn.  

 Enn þann dag í dag er hefð fyrir því á Indlandi að fara með vedíska möntru þegar kona 

verður ólétt þar sem óskin eftir dreng kemur sterkt fram (Hrdy, 1999). Miller (1987) segir að í 

norðurhluta Indlands fylgi mikill auður sem fylgir sonum. Þeir eru mikilvægir fyrir 

landbúnaðinn, og til að vinna í baráttu um land og vatn. Eiginkonum þeirra fylgir 

heimanmundur sem er mikil búbót. Í hindúasið er einnig mikilvægt að eiga son, en aðeins 

synir geta farið með trúarlegt ritúal innan hindúasiðs sem verndar fjölskylduna eftir lát 

föðurins.  

Kynbundnar fóstureyðingar hafa einnig verið stundaðar á Indlandi, en tölur frá einni 

heilsugæslustöð á Indlandi sýna að af 8000 fóstureyðingum er 7997 fóstrum eytt þar sem 

foreldrum hefur verið tjáð um að þau ættu von á stúlkubarni (Hrdy, 1999, bls. 322). Þrátt fyrir 

að bannað hefur verið í lögum landsins og víða annars staðar í Asíu að eyða kvenkyns fóstrum 

(eftir að hafa farið í kyngreiningu á fóstri) áætla frjáls félagasamtök á Indlandi að a.m.k. 

80.000 kvenkyns fóstrum sé eytt ólöglega á hverju ári. Í fátækari hlutum Asíu þar sem ekkert 

aðgengi er að fósturskoðunum eru barnamorð á stúlkubörnum enn stunduð. Þá er ýmist eitrað 

fyrir þeim eða þeim neitað um móðurmjólk og þannig deyja þau af „náttúrunnar“ völdum, og 

þá er ekki hægt að dæma fyrir morð.  

Þvert á það sem halda mætti þá er algengara að þær fjölskyldur sem eiga dætur fyrir 

eyði kvenkyns fóstrum eða deyði nýfædd stúlkubörn í Kína (Hrdy, 1999). Með dætrum fylgir 

aukinn kostnaður, þar sem það þarf að borga heimanmund þegar þær gifta sig inn í fjölskyldu 

mannsins. Aftur á móti vinna strákar upp allan þann fórnarkostnað sem fylgdi því að eignast 

hann þegar þeir ná fimmtán ára aldri, þrátt fyrir það vinna stúlkur alveg jafnmikið (Caine, 

1997). Af hverju vinna drengja er mikið meira metin en stúlkna og af hverju stúlkur eru 

sendar í hjónaband þar sem þær þurfa að borga heimanmund er erfitt að skilja.  

Hrdy (1999) telur að rekja megi þessar hefðir til aðlögunarhæfni mannsins við 

öfgakenndar aðstæður, þar sem þurrkar og hugursneyð ríkti. Þá var tekið tillit til þess hvaða 

kyn gæfi meiri ávöxt með sér fyrir fjölskylduna. Leiðir til aðlögunar urðu að hefðum, þar sem 

sú leið sem gaf mest af sér til að komast af og dafna var farin (bls. 327). Þá hafa rannsóknir 

sýnt að ríkari fjölskyldur voru mun líklegri til þess að drepa stúlkubörn en þær sem fátækari 

voru. Þá borguðu lægra settar fjölskyldur heimanmund með dætrum sínum til efri stétta 

fjölskyldna. Ávinningur fátækari fjölskyldunnar var að viðhalda ættartréinu. Þar sem stúlkur 

giftust upp, eða inn í betur settar fjölskyldur, voru meiri líkur á að afkvæmi þeirra lifðu á 

tímum nægta (bls. 339). Cronk (1993, bls. 273) segir að samkvæmt módeli Trivers og Willard 

eru meiri líkur á að mikil fátækt komi niður á frjósemi karla frekar en kvenna. Því telja þeir að 

mesti hagnaður fjölskyldunnar sé að eyða meiri orku í dætur sínar þar sem fátækt ríkir, en 

öfugt þar sem velmegun er, vilji fólk eignast sem flest barnabörn og koma fjölskyldunni á 

legg. 

3.2 Barnamorð á drengjum    
Elstu heimildir sem finnast um kynbundin barnamorð ná aftur til býsanska tímans, en með 

DNA-greiningu á beinagrindum ungbarna sem fundust frá þeim tíma var fundið út að 

meirihlutinn voru drengir (Hrdy, 1999, bls. 340). Talið er að mæður barnanna hafi verið 

vændiskonur og þar af leiðandi úr lægstu stétt samfélagsins. Að stúlkur séu valdar fram yfir 

drengi hjá fátækari einstaklingum og að drengir séu teknir fram yfir stúlkubörn hjá þeim sem 

ríkari eru eru mynstur sem þekkjast enn þann dag í dag. Hrdy (1999, bls. 341) segir að á 

meðal Roma-fólks og fleiri lágt settra hópa eru barnamorð á drengjum stunduð í einhverjum 

mæli. Ástæðuna telur hún liggja í aðlögunarhæfni mannsins til þess að koma fjölskyldu sinni 

á legg, en þá er það við öfgakenndar aðstæður þar sem lífsviðurværi er af mjög skornum 

skammti. Jafnfram segir Hrdy (1999, bls. 341) að samkvæmt slóvakíska 

rannsóknarmanninum Peter Sykora jukust barnamorð á drengjum eftir fall kommúnismans í 

Austur-Evrópu, en þá minnkuðu lífsgæði fólks á því svæði til muna. 

Lee Cronk (1993) gerði rannsókn á meðal Mukogodo-fólksins í Kenía á 9. áratug 

síðustu aldar og kom í ljós að fleiri stúlkur en drengir komust til ára. Mukogodo tilheyra 

lægstu hópum samfélagsins og eiga karlmennirnir erfitt með að eignast eiginkonur þar sem 

þeir hafa ekki efni á því og þurfa að borga hærra verð en aðrir hópar samfélagsins. 

Mukogodo-konurnar giftast aftur á móti upp fyrir sig og eignast allar eiginmenn. Cronk telur 

þau ekki stunda barnamorð, en telur ástæðuna fyrir fleiri stúlkum en drengjum vera að mæður 

vanræki frekar drengi og sjái stúlkunum betur fyrir fæðu, hafa þær lengur á brjósti og leita 

frekar læknisaðstoðar ef eitthvað amar að þeim. Lífslíkur stúlknanna eru því töluvert meiri 

heldur en drengja. Þrátt fyrir að Mukogado taki dæturnar fram yfir synina þá segjast þær 

frekar taka synina fram yfir þær, en það er ef til vill vegna þess að Mukogodo deila að miklu 

leyti sömu menningu og hafa svipuð gildi og Masai-fólkið, en þar eru það synirnir sem eru í 

hávegum hafðir. Lýðfræðilegar rannsóknir hafa sýnt fram á að það kyn sem gefur af sér meiri 

efnahagslegan ávinning er líklegra til að vera tekið fram yfir hitt kynið. Þannig er því einmitt 

farið hjá Mukogodo, en þar hagnast fjölskyldan frekar á að eignast dætur en syni, þar sem þær 

koma með fleiri barnabörn inn í fjölskylduna og aukna efnahagslega velferð þegar þær giftast 

upp fyrir sig (Cronk, 1993). 

Hrdy (1999) heldur því fram að G. Wiliam Skinner hafi verið á meðal þeirra fyrstu til 

þess að taka eftir að kynið eitt og sér skipti ekki einungis máli, heldur skiptir líka hvar í 

systkinaröðinni barnið fæðist. Til að mynda eru dætur sem eiga eldri systur í meiri hættu á að 

verða drepnar eða vanræktar, og það sama á við um drengi sem eiga eldri bræður. Víða í Asíu 

samanstendur hin „fullkomna“ fjölskylda af 2-4 sonum og 1-2 dætrum, en slíkt ýtir undir 

kynbundna vanrækslu og barnamorð. Dæmi eru um menningasamfélög sem vilja fá kynin í 

ákveðinni röð, eins og á Nobi sléttunni í Japan, en þar var eftirsóknarverðast að fá fyrst stúlku 

og svo dreng. Samt sem áður voru drengir í hærri metum en stúlkur. Barnamorð voru því 

stunduð til að ná fram hinu fullkomna fjölskyldumynstri. Ástæðan fyrir þessari röð, fyrst 

stúlkur og svo drengir, er sú að stúlkur hjálpuðu mæðrum sínum við barnauppeldið (Hrdy, 

1999). 

Þrátt fyrir að meirihluti barnamorða í heiminum, og í gegnum söguna, hafi beinst 

sterklega gegn öðru kyninu, það er kvenkyninu, þá segir Hrdy (1999) þá tilhneigingu að velja 

annað kynið fram yfir hitt algjörlega bundið í menningunni, en ekki erfðaefni mannsins. Það 

hefur sýnt sig að þar sem feðraveldið er sterkt í menningunni, þar eru drengir meira metnir en 

stúlkur, og líkur eru meiri á kynbundnum barnamorðum drengjum í hag.  

Með auknum réttindum kvenna á Vesturlöndum hafa möguleikar kvenna aukist til muna 

og eru dætur líklegri til að útskrifast úr skólum en synir. Því mætti færa rök fyrir því að það 

felist meiri hagnaður í að eignast stúlkubörn hér í vestri og eru þær því ef til vill 

eftiróknarverðari að eignast (Hrdy, 1999). 

4 Barnamorð í sögulegu ljósi 

Sagnfræðingar eru sammála um að mannkynið hafi stundað barnamorð frá því í árdaga. Lloyd 

deMause skipti til dæmis sögu „sambands foreldra og barna“ upp í sex tímabil, en fyrsta 

tímabilið nær frá fornöld til 4. aldar eftir Krist (Levittan, 2012, bls. 90).  Þetta tímabil kallaði 

deMause barnamorðshlutann (e. infanticidal mode), en hann telur að um helmingur barna hafi 

verið drepinn í fornöld. Talan lækkaði svo niður í þriðjung á miðöldum.  

Með útbreiðslu kristindóms á fjórðu öld var farið að líta á börn sem einstaklinga með 

sál, og því varð erfiðara að stunda barnamorð þar sem það þótti orðið siðferðislega rangt. Þá 

breyttist eðli barnamorða og urðu þau óvirk (e. passive) í þeim skilningi að börnin voru ýmist 

skilin eftir eða þau vanrækt og látin deyja. Einnig var algengt að skilja börn eftir í fóstri í 

klaustrum, hjá fósturfjölskyldum eða á fósturheimilum. Á þessum tíma voru barnamorð orðin 

refsiverð, en að skilja börn eftir var litið vægari augum (Jónína Einarsdóttir, 2004). Þau börn 

sem voru skilin eftir á fósturheimilum lifðu ekki öll lengi, þar sem það var ekki nóg af 

mjólkandi fóstrum. Þar sem aðgengi að getnaðarvörnum var ekkert og mæður höfðu börn sín 

ekki á brjósti þýddi það að auknar líkur voru á að þær yrðu fljótt óléttar aftur, jafnvel innan 

árs, sem jók á fjölda óvelkominna barna (Hrdy, 1999).   

Lloyd DeMause segir að tíðni barnamorða hafi svo snarlækkað í kringum 19. öld, en þá 

er talið að hún hafi verið um eitt prósent (Levittan, 2012, bls. 90). Aftur á móti sýna 

lýðfræðilegar tölur víða um Evrópu, frá 17. öld og fram til byrjun 20. aldar, að mikill fjöldi 

barna var skilinn eftir á fósturheimilum, þar sem meiri hlutinn lifði ekki af. Verstu tölurnar 

koma frá Sikiley á árunum 1783-1809, en af 72 þúsund börnum lifði aðeins 20% barna (Hrdy, 

1999, bls. 304) 

4.1 Barnamorð á Íslandi  

4.1.1 Útburður barna og dulsmál 

Almennt er talið að útburður barna hafi verið algengur hér á landi á þjóðveldisöld, sem og 

annars staðar í Evrópu á sama tíma, en með kristintöku var það með öllu bannað og strangari 

reglur settar á um kynlíf utan hjónabands (Guðjón Ingi Guðjónsson, 1998). Það þótti mikil 

skömm að eignast barn utan hjónabands, og það var talið óæskilegt af siðferðislegum, 

félagslegum og fjárhagslegum ástæðum. Barnsfæðingar utan hjónabands bentu til „refsiverðs 

og ósiðlegs athæfis sem spillti tækifærum fólks í framtíðinni, raskaði heimilisháttum og 

truflaði hagfellda nýtingu vinnuafls“ (Már Jónsson, 2000, bls. 13). 

Á Íslandi eru til heimildir um að barnamorð, eða svokölluð dulsmál, hafi verið stunduð 

allt frá lokum 16. aldar (Már Jónsson, 2000, bls. 13) og fram til 21. aldar (Héraðsdómur 

Reykjavíkur, nr. S-1651/2011, 28. mars 2012). Dulsmál eru mál þar sem kona fæðir barn í 

laumi og barninu er svo fargað. Gerðist kona sek um dulsmál á Íslandi var henni drekkt (Már 

Jónsson, 2000). Hvort barnið fæddist andvana eða ekki skipti ekki máli, þar sem kona hafði 

leynt fæðingunni og því að hún hefði verið barnshafandi. Það eitt að kona hefði fætt barn á 

launi og barnið ekki lifað var dómsmál. Mæðurnar útskýrðu gjörðir sínar fyrst og fremst með 

fátækt, umkomuleysi og áhyggjum af framtíð barnsins.  

4.1.2 Fráhvarf frá brjóstagjöf —  meðvituð vanræksla? 

Tíðni barnadauða var mikil á Íslandi fyrr á árum og þá sérstaklega í kringum aldamótin 1800, 

en þá var nánast öllum börnum gefin kúamjólk og þau ekki höfð á brjósti (Helgi Þorláksson, 

1986). Þessi háa tíðni ungbarnadauða hefur fyrst og fremst verið rakin til kúamjólkurinnar. 

Helgi Þorláksson segir suma fræðimenn vilja meina að kaldlyndi hafi ráðið för í afnámi 

brjóstagjafar. Jafnframt segir hann að samkvæmt Edward Shorter er hugmyndin um hina góðu 

móðir tilbúningur nútímans og að í hinum hefðbundnu samfélögum skipti velferð barna yngri 

en tveggja ára ekki svo miklu máli. Samkvæmt Helga ku Loftur Guttormsson hafa tekið undir 

með Shorter, en hann taldi að brjóstagjöf hefði lagst af á 15. öld með tilkomu plágunnar. 

Konur hefðu þurft að vinna meira, vegna fólksfækkunar, og hefðu því farið að gefa börnum 

kúamjólk. Kúamjólkinni hefði fylgt aukinn ungbarnadauði og fólk hefði haldið henni áfram 

þar sem það tryggði að fólksfjölgun yrði ekki of mikil.   

Í grein Helga Þorlákssonar (1986) kemur fram að samkvæmt kenningu Lloyd deMause 

ætti vanræksla á börnum að aukast því lengra sem við förum aftur í söguna, „því lengra aftur 

sem maður fer í söguna er minni umönnun á börnum, og enn meiri líkur á að börn séu drepin, 

skilin eftir, lamin og kynferðislega misnotuð“.  Það samræmist aftur á móti ekki sögu Íslands, 

þar sem börn voru höfð á brjósti á  miðöldum, en mælt var með í Grágás að hafa barn á 

brjósti í tvö ár (Helgi Þorláksson, 1986).  

Helgi Þorláksson (1986) segir að samkvæmt danska lækninum P. A. Schleisner hafi 

fráhvarf frá brjóstagjöf aðeins verið ný birtingarmynd af útburði barna til forna. Helgi heldur 

því fram að sagnfræðingurinn Regina Schulte sé ekki sammála Schleisner, en hann notar 

frávik frá brjósteldi í Bæjarlandi sem dæmi. Þar voru börn vanrækt af ásettu ráði eftir að 

börnin voru orðin fjögur eða fleiri, en það var þá litið á vanræksluna sem einskonar 

skipulagningu á fjölskyldu eftir fæðingu (e. post natal family planning). Brjóstagjöfin sem 

slík var því ekki endilega ástæða vanrækslunnar, heldur var vanrækslan einskonar seinni tíma 

getnaðarvörn. 

Í læknisritum frá 16. 17. og 18. öld kemur fram að konur sem gefa brjóst skulu lifa 

heilsusamlegu líferni, áhyggjulausar, glaðlyndar, stunda skírlífi, forðast erfiðisvinnu og neyta 

ekki áfengis, annars myndi það spilla mjólkinni og hún yrði slæm barninu (Helgi þorláksson, 

1986, bls. 104). Helgi Þorláksson telur einmitt ástæðu fráhvarfs frá brjóstagjöf liggja í þessum 

hugmyndum. Ísland var lítið land og hugmyndin um slæma brjóstamjólk var fljót að dreifast 

og verða að almennri vitneskju. Konur voru fljótar að fara aftur í að sinna heimilisstörfum 

eftir barnsburð og efuðust þá þær um hollustu brjóstamjólkurinnar og þorðu síður að taka 

áhættu og gáfu því frekar kúamjólk. Helgi telur að ástin hafi ráðið för. Mæður töldu 

kúamjólkina einfaldlega betri fyrir börnin, þar sem það var nánast ógjörningur að halda 

brjóstamjólkinni „óspilltri“, þar að auki var vinnuálag á mæðrum mikið.    

5 Móðurást — eðli eða menning? 

Fræðimenn eru ekki sammála um eðli móðurástar og eru hinar ýmsu kenningar til innan 

mannfræðinnar. Vinsælustu kenningarnar eru annars vegar að móðurástin sé náttúrulegt eðli 

mannsins og algjörlega skilyrðislaus, en hins vegar að hún sé hverful og minnki þar sem er há 

tíðni barnadauða og fátækt mikil (Jónína Einarsdóttir, 2004). Jónína Einarsdótttir heldur því 

hins vegar fram að há tíðni barnadauða og mikil frjósemi séu ekki ávísanir á að mæður elski 

ekki börnin sín eða syrgi. Á meðal Papel-kvenna í Gíneu-Bissá, þar sem barnadauði og fátækt 

er mikil, er móðurástin talin eiga rætur í þjáningum kvenna sem tengjast meðgöngu og 

fæðingu. Jónína telur móðurástina ekki algjörlega skilyrðislausa, þar sem Papel-mæður ætlast 

til þess að fá umbun fyrir þjáningu sína, bæði félagslega, fjárhagslega og andlega. Þannig telur 

Jónína móðurástina vera tilfinningu sem byggist á tengslum við að gefa og þiggja (bls. 170). 

Hrdy (1999) nálgast móðurástina út frá líffræðilegu sjónarhorni. Hún telur að í 

móðurástinni felist skuldbinding móður gagnvart barni, en móðirin læri smátt og smátt að 

þekkja og elska afkvæmi sitt. Með tímanum endurgeldur barnið tilfinningar móðurinnar sem 

ýtir enn frekar undir skuldbindingar móðurinnar gagnvart barninu (Hrdy, 1999). Þannig telur 

hún móðurástina „hvorki vera goðsögn né menningarlegan tilbúning“ (bls. 315).  Hennar 

kenningar samræmast kenningum innan félagslíffræði en þá er litið á tengsl móður og barns, 

eða móðurást, sem þróunarlega aðlögunarhæfni, sem stjórnast af hormónum sem valda 

líkamlegum breytingum á meðgöngu og eftir fæðingu (bls. 378). 

Hrdy (1999) bendir á að samkvæmt Badinter er móðureðlið eingöngu háð félagslegu 

umhverfi, þvert á skoðanir eðlishyggjufemínista sem telja móðurástina eðlislæga og 

meðfæddan eiginleika (Kristeva, 1980). Badinter studdi mál sitt með því að ef móðurástin 

væri algjörlega meðfædd, þá væru allar mæður ástríkar (Hrdy, 1999). Margir mannfræðingar 

hafa tekið undir þessa hugmynd um að móðurástin væri menningarlegur tilbúningur. 

Hugmyndin fékk einnig góðan hljómgrunn í etnógrafíu Nancy Scheper-Hughes (1992) á 

meðal mæðra í fátækrahverfum Alto í Brasilíu, en Scheper-Hughes telur móðurást vera allt 

annað en eðlislæga. Hún heldur því fram að móðurást sé „sambland af ímyndum, merkingum, 

tilfinningasemi og hefðum sem er alls staðar menningarleg og samfélagsleg afleiða“ (bls. 

341).  

Samkvæmt Scheper-Hughes (1987, bls. 202) fæða Alto-mæður flestar börnin sín heima, 

umkringdar konum með mikla fæðingarreynslu. Þær sofa með hvítvoðunginn sér við hlið og 

stunda flestar brjóstagjöf fyrstu vikurnar. Þar að auki eyða ungabörnin stórum hluta af 

deginum í fangi móðurinnar. Þrátt fyrir mikla nálægð móður við barn lýsir Scheper-Hughes 

(1987) tengslum þeirra sem ópersónulegum (e. impersonal) og ekki er óalgengt að mæður 

yfirgefi börnin sín, sem er þvert á tengslakenningar Klaus og Kennell (1976). Þeir héldu því 

fram að fyrstu mínútur og klukkustundir eftir fæðingu skiptu sköpum upp á framvindu tengsla 

móður og barns, þar sem mikil nánd og snerting þyrfti að vera til staðar. Jafnframt héldu þeir 

því fram að ef móðir og barn séu aðskilin á þessum mikilvæga tíma geti það haft verulega 

slæmar afleiðingar á tengsl þeirra, jafnvel valdið afskiptaleysi og höfnun móður gagnvart 

barni. Þessa tengslakenningu byggðu þeir á hegðun annarra spendýra og yfirfærðu á konur. 

Tengslakenningin er umdeild og telja margir að tengsl móður og barns séu ekki undir einum 

atburði komin, heldur nái yfir lengri tíma (Bell, Tribble, Paul og Lang, 2002).  

Það að móðir fremji barnamorð þýðir ekki að það sé gert án nokkurra tilfinninga. Í 

etnógrafíu Burgos og McCarthy (1984) er fjallað um barnamorð mæðra á meðal Ayoreo-fólks 

í Bólivíu og Paragvæ. Þar kemur fram að mæður gátu talað um barnamorð annarra kvenna, en 

að tala um sín eigin fyllti þær sorg. Samkvæmt Hrdy (1999) kemur tvíbendni móðurinnar 

gagnvart afkvæmi sínu einnig sterkt fram í etnógrafískri lýsingu mannfræðinganna Wulf og 

Grete Schiefenhövel á meðal Eipo-fólksins á Nýju-Gíneu, þar sem tíðni barnamorða var há, 

en talið var að 41% ungbarna væri drepið eða skilið eftir til þess að deyja við fæðingu. Wulf 

og Schiefenhövel lýsa því hvernig móðir hætti við að drepa nýfætt stúlkubarn sitt, þrátt fyrir 

að vera staðráðin í að drepa það ef það yrði ekki strákur, þar sem óskin eftir dreng var mikil. 

Eftir fæðingu skildi hún heilbrigt stúlkubarnið eftir, en fór svo tveimur tímum síðar til baka að 

sækja dóttur sína. Þrátt fyrir mikla pressu frá samfélaginu að halda ekki afkvæminu tók 

móðirin ákvörðun um að halda barninu og réttlætti verknaðinn þannig að barnið hefði verið of 

sterkt, og þannig lifað af (bls. 455). 

 

6 Réttur barna til lífs 

Samkvæmt Barnasáttmála Sameinuðu Þjóðanna (UNCRC) standa öll börn jafnfætis á við 

fullorðna, og líta skal á þau sem fullgilda einstaklinga með fullan rétt til sjálfræðis. Nánast 

allar þjóðir hafa skrifað undir sáttmálann, samt eru ekki allar þjóðir sammála hugmyndinni 

um að börn eigi að njóta slíkra réttinda, bæði í suðri og ekki síður í norðri. Samkvæmt 

Montgomery (2009, bls. 62) heldur Erica Burman því fram að hugmyndin á bak við 

Barnasáttmálann sé byggð á vestrænni húmanískri heimspeki og skilar sér því ekki inn í öll 

samfélög. Rík áhersla á einstaklingshyggjuleg sjónarmið, eins og réttur einstaklingsins og 

tjáningarfrelsi, eru hugmyndir sem finnast ekki í öllum menningarsamfélögum. Sem dæmi má 

nefna að í Japan var hugmyndin um réttindi einstaklingsins ekki til, enda er litið mjög 

neikvæðum augum á einstaklingshyggju og hefur hún verið tengd við sjálfselsku. Aftur á móti 

er börnum í Japan almennt sýnt mikið atlæti, bæði tilfinningalegt og líkamlegt, og þeim kennt 

að vinna í sameiningu. 

Í fyrsta hluta sjöttu greinar Barnasáttmálans segir að „aðildarríki viðurkenni að sérhvert 

barn hafi meðfæddan rétt til lífs“ (Umboðsmaður barna). Samkvæmt Landsman (2004, bls. 

102) er heimspekingurinn Peter Singer ekki sammála. Hann telur að það sé siðferðislega 

réttlætanlegt að drepa ungabörn, allt upp í 28 daga eftir fæðingu. Hann réttlætir slík 

ungbarnamorð með því að ungabörn skorti sjálfstjórn, vitsmuni og hafa ekki fengið stöðu 

persónu. Singer telur barnamorð hafa ýmsa kosti fram yfir fóstureyðingu, þar sem foreldrar 

hafa meiri upplýsingar um barnið í höndunum sem ekki er hægt að fá á meðgöngunni. Að 

sama skapi heldur hann því fram að sum dýr séu yfir ungabörn og mjög fatlaða einstaklinga 

hafin að því leyti að dýrin hafi frekar öðlast stöðu persónu. Hann lítur svo á að horfa eigi á 

ungabörn sem eitthvað sem hægt sé að bæta upp með öðru, þ.e. ef maður eignast mikið veikt 

barn sé réttlætanlegt að drepa það, þar sem mögulegt er að eignast annað heilbrigt barn, sem 

færir manni meiri hamingju. 

Eins grimmileg og réttlæting Singer á barnamorðum kann að hljóma þá eru hans 

hugmyndir ekki fjarri almennum þankagangi, sem og heilbrigðisstarfsmanna (Landsman, 

2004). Hrdy (1999) heldur því fram að í mörgum samfélögum sé litið á fötluð börn sem 

einstaklinga með skerta stöðu persónu eða einfaldlega með ekki neina. Hins vegar hefur 

Singer verið mikið gagnrýndur fyrir að ætla að mæla hamingju, þar sem slíkt er ekki hægt 

samkvæmt Hrdy (1999, bls. 114). Fyrir utan það hafa mæður fatlaðra barna bent á að 

forsendur hamingju og „lífs sem er þess virði að lifa“ þarf að endurskoða. Eins mikið og þær 

vildu að börn þeirra yrðu heilbrigð myndu þær aldrei í lífinu skipta sínu fatlaða barni út fyrir 

heilbrigt. Þannig gagnrýna þær fræðimenn sem dæma líf þeirra út frá kenningum sem koma 

hvergi nærri raunverulegu lífi fatlaðra. Þetta er þeirra líf, því eru þær sérfræðingarnir (bls. 

118). 

Eins og fram hefur komið eru fræðimenn ekki sammála um eðli móðurástarinnar. Sumir 

telja móðurástina algjörlega líffræðilegan og meðfæddan eiginleika, aðrir telja hana 

menningarlegan tilbúning og enn aðrir sambland af báðu. Samkvæmt Hrdy (1999) er 

skilyrðislaus ást fyrrnefndra mæðra ekki algildur eiginleiki allra mæðra. Hún segir að víða um 

heim séu fötluð börn ýmist skilin eftir, drepin, látin deyja úr vanrækslu eða gefin til 

ættleiðingar.  

Lokaorð 

Markmið þessarar ritgerðar var að skoða kenningar sem leitast við að skýra barnamorð í ljósi 

sögulegra og etnógrafískra rannsókna. Ég byrjaði á því að skoða hvernig barnamorð hafa 

verið skilgreind og helstu kenningar um ástæður þeirra. Saga barnamorða var stuttlega rakin, 

með sérstöku tilliti til íslands. Auk þess voru skoðaðar helstu kenningar um móðurást, þar sem 

mæður verða oft börnum sínum að bana eftir fæðingu. Að lokum voru réttindi barna til lífs 

skoðuð. 

Erfitt hefur reynst að setja fram algildar kenningar um barnamorð og ekki síður 

móðurástina. Um er að ræða flókin fyrirbæri sem mótast af félagslegum, menningarlegum og 

líffræðilegum þáttum, líkt og mannfólkið sjálft. Niðurstaða þessarar ritgerðar er að ekki er 

hægt að koma með eina algilda kenningu, sem nær yfir öll menningarsamfélög, hvorki um 

barnamorð né móðurást. Ég tel að horfa þurfi á sérhvert tilfelli barnamorða í félagslegu og 

menningarlegu samhengi til að skilja verknaðinn til hlítar, en aftur á móti tel ég 

afstæðishyggjulega sýn á barnamorð ekki réttlætanlega, sér í lagi þegar gert er upp á milli 

barna vegna kyns eða fötlunar. Til allrar hamingju hafa hjálparstofnanir á borð við UNICEF 

og frjáls félagasamtök reynt að sporna við barnamorðum víða um heim, og eru kynbundin 

barnamorð á stúlkubörnum í Kína og á Indlandi í brennidepli. Ég tel að reyna eigi að koma í 

veg fyrir barnamorð, eins flókið og það er, ekki einungis barnanna vegna heldur líka vegna 

mæðranna, þar sem sorgin lifir með þeim (Burgos & McCarthy, 1984; Jónína Einarsdóttir, 

2004). 

Þó að ekki sé hægt að setja fram eina algilda kenningu yfir þetta efni, þá tel ég ljóst að 

móðurástin er ekki eingöngu líffræðilegs eðlis. Að sama skapi tel ég ekki hægt að fullyrða að 

hún sé eingöngu bundin menningu. Þó er ljóst að menning spilar lykilhlutverk í að móta 

móðurástina, sbr. etnógrafíu Nancy Scheper-Hughes. Þá má spyrja sig hvort öfgakenndar 

aðstæður kalli á öfgakenndar úrlausnir, eins og barnamorð. Eru þá barnamorð stunduð í 

einhverjum mæli, þar sem umhverfið er almennt gott? Aðstæður á Íslandi eru almennt mjög 

góðar og konur hafa mikið sjálfræði yfir eigin líkama, þar sem getnaðarvarnir eru fáanlegar og 

kynfræðsla almennt góð. Samt sem áður er hlutfall fóstureyðinga hátt, en fimmtungi fóstra er 

eytt hér á landi. Því má velta fyrir sér hvort fóstureyðingar séu leið iðnvæddra samfélaga til 

barnamorða? 

 Það að telja flestum mæðrum eðlislægt að vilja halda afkvæmum sínum er erfitt, en 

flestar syrgja þær börnin sín, hvort sem um ræðir mjög fatlað barn, heilbrigt, ómennskt, 

ólífvænlegt, o.s.frv. Svo virðist sem flest menningarsamfélög sjái hamingju í börnum, og búi 

fólk við mikla fátækt þýðir ekki endilega að fólk tengist síður börnum sínum, sbr. etnógrafíu 

Jónínu Einarsdóttur á meðal Papel-fólksins.  

Misjafnt er milli menningarsamfélaga hvernig horft er á barnamorð, og greinir á milli 

samfélaga hvort verknaður sem teljist vera barnmorð á einum stað teljist sem morð á öðrum. 

Margt bendir til að skilyrði þess að líflát barns teljist vera morð er að það hafi öðlast stöðu 

persónu innan þess menningarsamfélags sem verknaðurinn er framinn.   

